
શ્રીશિવાસ્તુતિકદમ્બમ્

કમલાનિ સામ્યમાપ્તું તપ્યન્ત્યદ્યાપિ કણ્ઠદઘ્નજલે
યત્પાદયોરહર્નિશમનિશં   નૌમિ તાં રાજરાજેશીમ્॥ ૧॥
કમલાસખકમલોદ્ભવકામારિપ્રમુખનિર્જરૈઃસેવ્યામ્ ।
વિમલામતિલઘુધિષણાં દદતીં  નૌમિ નમ્રાય કામાક્ષીમ્॥ ૨॥
વલમાનકદમ્બમાલિકાં લલનામિન્દુશિખામણેઃ પરામ્ ।
તુલનારહિતાસ્યપઙ્કજાં કલયે ચેતસિ શૈલરાટ્સુતામ્॥ ૩॥
તામરસતુલ્યચરણાં શ્યામપયોવાહકાન્તિકચલસિતામ્ ।
સામનુતદિવ્યચરિતાં સોમસમાસ્યાં નમામિ ગિરિબાલામ્॥ ૪॥
નયનજિતપદ્મગર્વે નય નતમેનં મહાપદવીમ્ ।
મતિમતિ મહેશમાનિનિ મતિમન્મનુજાર્ચ્યમાનપદપદ્મે॥ ૫॥
નારદમુખમુનિચિન્ત્યાં નીરદગર્વાપહારિકેશતતિમ્ ।
પારદસમાનવર્ણાં શારદચન્દ્રાનનાં ભજે ગૌરીમ્॥ ૬॥
પઙ્કજસમાનવક્ત્રામઙ્કગતાં બાલચન્દ્રચૂડસ્ય ।
સઙ્કર્ષણાદિવિનુતાં શઙ્કરચરણાર્ચનાં નમામિ શિવામ્॥ ૭॥
પાકારિમુખસુરેડ્યાં કેકાનીકાશવચનસદ્ભઙ્ગીમ્  ।
કોકારિશિશુવતંસાં શોકાપહરાં નમામિ શિવદયિતામ્॥ ૮॥
બાહુજિતપઙ્કજસ્રજમાહુર્યાં  કાલિદાસમુખકવયઃ ।
તાં હુતવહાભવસ્ત્રાં મુહુર્મુહુર્નમામિ  જગદમ્બામ્॥ ૯॥
યવકોટિસૂક્ષ્મરૂપે ખજિતપરપુષ્ટગર્વસર્વસ્વે ।
નવનવકવિત્વદાયિનિ શિવમાનસહંસિ માં પાહિ॥ ૧૦॥
યાવકસમાનવર્ણં તાવકમમ્બાઙ્ઘ્રિપઙ્કજદ્વન્દ્વમ્  ।
સ્તાવકસુખતતિદં ખલુ પાવકશશિસૂર્યમણ્ડલાન્તઃસ્થે॥ ૧૧॥

વાચાં તતિં  દદાનાં મોચાં નીચાં વિધાતુમતિચતુરામ્ ।
પ્રાચાં વચસાં ગેયામાચાન્તાઘાં નમામિ ગિરિતનયામ્॥ ૧૨॥
પાલિતદિવિજે પૃથ્વીપાલિતનિજદાસનિકુરુમ્બે ।
પર્વતપતિતનયેઽવ સુપર્વતરોર્દર્પહરણચતુરે મામ્॥ ૧૩॥
સરસિજમુખિ નમ્રાગ્રેસરસિદ્ધિવિધાયિનિ ક્ષિપ્રમ્ ।
ભવજલધિપારદા ત્વં ભવ જલજાસ્યે ભવાનિ મમ તરસા॥ ૧૪॥
ઇતિ શૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતં શ્રીશિવાસ્તુતિકદમ્બં સમ્પૂર્ણમ્ ।

